
QISHLOQ XO‘JALIGIDA XO‘JALIK YURITUVCHI 
SUBYEKTLARNING MARKETING VA LOGISTIKA 
FAOLIYATINI BOSHQARISH
Djurayev Bekzod Bekmatovich
Toshkent iqtisodiyot va texnologiyalar universiteti
E-mail: Bekzoddjuraev08@gmail.com

Annotatsiya. Maqolada bugungi kunda qishloq xo‘jaligi mahsulotlarining asosiy yetishtiruvchilari hisoblangan dehqon-
fermer xo‘jaliklarida yetishtirilgan mahsulotlarni sotish va tashish jarayonlari tahlil qilinadi. Shuningdek, mazkur 
jarayonlarda yuzaga kelayotgan muammolarni ilmiy asosda bartaraf etish bo‘yicha amaliy tavsiyalar ishlab chiqilgan. 
Tadqiqot doirasida agrar sohada xo‘jalik yurituvchi subyektlar faoliyatida mavjud marketing-logistika tizimlarining nazariy 
asoslari har tomonlama o‘rganilgan.

Kalit so‘zlar: mahsulotlarni saqlash, marketing, logistika, ishlab chiqarish sarflari, erkin bozor, iste’mol bozorlari, resurs 
ta’minoti, narxlarning o‘zgarishi.
Abstract. The article analyzes the processes of selling and transporting agricultural products produced by dehkan-
farmer farms, which are considered the main producers of agricultural output under current conditions. Practical 
recommendations are developed to scientifically address existing problems in these processes. In addition, the theoretical 
foundations of marketing and logistics systems applied in the activities of economic entities in the agricultural sector are 
comprehensively examined.

Keywords: product storage, marketing, logistics, production costs, free market, consumer markets, resource supply, price 
fluctuations.
Аннотация. В статье анализируются процессы реализации и транспортировки сельскохозяйственной продукции, 
произведённой в дехканско-фермерских хозяйствах, являющихся основными производителями аграрной 
продукции в современных условиях. Разработаны практические рекомендации по научно обоснованному 
устранению существующих проблем. Кроме того, с теоретической точки зрения исследованы действующие 
маркетингово-логистические системы в деятельности хозяйствующих субъектов аграрного сектора.

Ключевые слова: хранение продукции, маркетинг, логистика, производственные издержки, свободный рынок, 
потребительские рынки, ресурсное обеспечение, изменение цен.

K I R I S H
Qishloq xo‘jaligida asosan xomashyo ishlab chiqarilishi hisobga olinsa, nafaqat ishlab chiqarish sarflarini 

kamaytirish, balki mahsulotlar oqimini to‘g‘ri tashkil qilish, yetishtirilgan mahsulotlarni saqlash hamda hosil 
yig‘ilgandan keyingi ko‘rsatiladigan xizmatlarni rivojlantirish orqali samaradorlikka erishish mumkin. Bu esa 
qishloq xo‘jaligida marketing va logistika tadqiqotlarini olib borishni hamda ushbu xizmatlarni rivojlantirishni 
talab qiladi. Qishloq xo‘jaligida marketing va logistika tizimlarini rivojlantirishda quyidagi jihatlarga e’tibor 
qaratish maqsadga muvofiqdir:

-	 ishlab chiqarish sarflarini aniq hisoblash. Aksariyat dehqon xo‘jaliklarida ishlab chiqarish sarflari hisobi 
yuritilmasligi sababli ularda rentabellik darajasi va asosiy foyda hajmi haqida aniq tahliliy axborot shakllanmaydi. 
Bu esa ishlab chiqarish hajmi bo‘yicha ishonchli ma’lumot olish va tovarlar oqimini to‘g‘ri tashkil qilishda 
murakkabliklar keltirib chiqarish bilan birga, mahsulotlarni saqlash va sotish sarflarining yuqori bo‘lishiga zamin 
yaratadi;

-	 boshqa tarmoqlarga nisbatan qishloq xo‘jaligi sohasida investitsiyalar oqimining nisbatan kamligi, agrar 
sektorning innovatsion rivojlanishda sezilarli darajada ortda qolishi kuzatilmoqda. Qishloq xo‘jaligiga jalb etilgan 
investitsion loyihalar sarfini qoplash muddatining uzoqligi, bir tomondan, sohaning sanoat tarmoqlaridan ortda 
qolishini ifodalasa, boshqa tomondan, qishloq xo‘jaligiga yangiliklarni tatbiq etish imkoniyatlarini cheklaydi;

-	 qishloq xo‘jaligi mahsulotlari marketingi va logistikasi asosan sotish jarayonida mahsulotlarni tashish 
va iste’mol bozorlariga chiqarish bilan cheklanadi. Vaholanki, iste’mol bozorlarini o‘rganish, tovarlar oqimini 
to‘g‘ri boshqarish, shuningdek, sotish sarflarini kamaytirish bo‘yicha tadqiqotlar yetarli darajada olib borilmaydi.

M A V Z U G A  O I D  A D A B I Y O T L A R  S H A R H I
Qishloq xo‘jaligida marketing va logistika faoliyatining nazariy asoslari iqtisodiy fanlar doirasida muhim 

yo‘nalishlardan biri sifatida qaraladi. Ushbu tushunchalarning iqtisodiy mohiyati, funksiyalari va ishlab chiqarish 
jarayonidagi o‘rni “Ekonomichna entsiklopediya” asarida keng yoritilgan bo‘lib, unda agrar ishlab chiqarishda 
bozor mexanizmlarining shakllanishi, resurslar harakati va tovarlar oqimini boshqarish masalalari tizimli tarzda 
talqin qilingan. Mazkur manbada marketing va logistika ishlab chiqarish samaradorligini oshiruvchi muhim 
tashkiliy-iqtisodiy vosita sifatida baholanadi.

Agrar ishlab chiqarishning tashkiliy-iqtisodiy sharoitlari va ularning bozor infratuzilmasi bilan o‘zaro 
bog‘liqligi masalalari V. Ya. Mesel-Veselyak tomonidan 2010-yilda olib borilgan tadqiqotlarda chuqur tahlil 
qilingan. Olim qishloq xo‘jaligida ishlab chiqarish samaradorligini oshirishda resurslar ta’minoti, sotish tizimi va 
logistika infratuzilmasining muvofiqlashtirilgan holda rivojlanishi zarurligini asoslab beradi. Uning tadqiqotlarida 
agrar sohada marketing-logistika yondashuvlarining yetarli darajada shakllanmaganligi ishlab chiqarish 
tannarxining oshishiga olib keluvchi asosiy omillardan biri sifatida ko‘rsatiladi.

O‘zbekiston sharoitida qishloq xo‘jaligida marketing tizimini rivojlantirish masalalari B. B. Djurayevning PhD 
dissertatsiya ishida atroflicha o‘rganilgan. Muallif dehqon va fermer xo‘jaliklarida marketing faoliyatining tashkiliy-
iqtisodiy asoslarini tahlil qilib, mahsulotlarni sotish kanallarini optimallashtirish va bozor segmentatsiyasini 
amalga oshirish orqali iqtisodiy samaradorlikni oshirish mumkinligini ilmiy jihatdan asoslaydi. Tadqiqotda 
marketing va logistika xizmatlarining integratsiyalashgan holda qo‘llanishi qishloq xo‘jaligi subyektlarining 
bozor imkoniyatlarini kengaytiruvchi muhim omil sifatida e’tirof etiladi.

So‘nggi yillarda agrar sohada logistika tizimlarini rivojlantirish masalalari xalqaro ilmiy tadqiqotlarda ham 
keng yoritilmoqda. B. Djurayev tomonidan 2024-yilda chop etilgan ilmiy maqolada qishloq xo‘jaligida logistika 
tizimining institutsional asoslari tahlil qilinib, ta’minot zanjirlarini boshqarishning zamonaviy mexanizmlari 
yoritilgan. Muallif logistika infratuzilmasini takomillashtirish orqali ishlab chiqarish va sotish jarayonlari 
o‘rtasidagi uzilishlarni kamaytirish, shuningdek, xo‘jalik yurituvchi subyektlarning raqobatbardoshligini oshirish 
mumkinligini ilmiy dalillar asosida ko‘rsatib beradi.

T A D Q I Q O T  M E T O D O L O G I YA S I
Tadqiqot metodologiyasi qishloq xo‘jaligida xo‘jalik yurituvchi subyektlarning marketing va logistika 

faoliyatiga oid ma’lumotlarni rasmiy statistik hisobotlar, normativ-huquqiy hujjatlar, ilmiy manbalar hamda 
amaliy kuzatuvlar asosida yig‘ishga tayanadi. Olingan ma’lumotlar iqtisodiy tahlil, taqqoslash, guruhlash va 
umumlashtirish usullari orqali qayta ishlanib, marketing-logistika jarayonlarining samaradorligi baholandi.

T A H L I L  V A  N A T I J A L A R
Fikrimizcha, erkin bozor uchun ishlab chiqarilgan meva-sabzavot va boshqa turdagi qishloq xo‘jaligi 

mahsulotlarining sifat darajasi asta-sekin o‘sib bormoqda, biroq yetishtirilgan mahsulotlarning sifatlilik 
ko‘rsatkichlari sezilarli darajada pastligicha qolmoqda. Qishloq xo‘jaligi mahsulotlarini sotish kanallari bo‘yicha 
tahlil qilinganda, umumiy yetishtirilgan mahsulot hajmining 27–30 foizi yuqori sifatli bo‘lib, nisbatan yuqori 
narxlarda sotiladi, 50–55 foiz mahsulot o‘rtacha bozor baholarida sotilsa, 20–23 foiz mahsulotlar past baholarda 
realizatsiya qilinadi. Bu esa iste’mol bozorlarini segmentlarga ajratish hamda mahsulot taklif hajmini mazkur 
segmentlar bo‘yicha shakllantirishni talab qiladi. Aslida, mahsulot ishlab chiqargan dehqon-fermer xo‘jaliklari 
o‘z mahsulotlarini to‘liq ulgurji narxlarda sotishni ma’qul ko‘rishini inobatga olsak, tovarlar oqimini to‘g‘ri tashkil 
qilish hamda sotish tizimini samarali boshqarishning dolzarbligini tushunish mumkin.

Aslida, qishloq xo‘jaligi hamda sanoat korxonalarining resurs ta’minotida sezilarli darajada farqlar mavjud. 
Qishloq xo‘jaligi mahsulotlarini ishlab chiqarish va sotish jarayonida ta’minot zanjirini to‘g‘ri tashkil qilish 
deganda, xarid qilish, saqlash, qayta ishlash hamda savdo tizimlari o‘rtasidagi o‘zaro bog‘liqlik tushuniladi. 
Ushbu bozorlarning umumiy jihati shundaki, ular ishlab chiqaruvchilarni resurslar bilan ta’minlash va o‘z 
mahsulotlarini sotish jarayonida xizmat qiladi.

Tadqiqotlarimizga ko‘ra, bugungi kunda aksariyat fermer va dehqon xo‘jaliklari resurs ta’minotida ko‘proq 
vositachilar xizmatlaridan foydalanmoqda. Bu, bir tomondan, mahsulot yetishtiruvchilar uchun qulaylik 
tug‘dirsa-da, boshqa tomondan, resurs ta’minotida ko‘rsatiladigan xizmatlarning kafolatlanmasligi, shuningdek, 
yetkazib berilgan resurslarning sifati va xizmat narxlari bo‘yicha dehqon va fermer xo‘jaliklarida to‘liq axborot 
mavjud emasligi bilan izohlanadi. Shuningdek, dehqonchilik sohasida aksariyat ishlab chiqaruvchilar ushbu 
yondashuvdan foydalansa, chorvachilik mahsulotlarini ishlab chiqarishda fermer va dehqon xo‘jaliklari 
ishlab chiqarish jarayonida ta’minot zanjirini o‘zlari tashkil qilishadi, biroq mahsuldor chorva mollari hamda 
zooveterinariya xizmatlari bo‘yicha ta’minotchilardan foydalanadilar. Shu bois, dehqonchilik va chorvachilik 
mahsulotlarini ishlab chiqaruvchi dehqon-fermer xo‘jaliklari uchun resurs bozorlari, ishlab chiqarish jarayonidagi 

ta’minot zanjirlari hamda sotish tizimidagi marketing-logistika xizmatlarini alohida yo‘nalishlar sifatida ajratish 
mumkin.

Fikrimizcha, qishloq xo‘jaligida ishlab chiqarishni tashkil qilishni davlat tomonidan qo‘llab-quvvatlash 
jarayonida ko‘proq iqtisodiy mexanizmlardan, jumladan soliq tizimi, sug‘urta va moliyaviy dastaklardan 
foydalanish fermer xo‘jaliklari uchun nisbatan manfaatli hisoblanadi. Biroq, ko‘p hollarda davlat tomonidan 
berilgan imtiyozlardan dehqon xo‘jaliklari va uy xo‘jaliklarining foydalanish imkoniyatlari cheklangan. Bu holat 
bozor muhitiga salbiy ta’sir ko‘rsatish bilan birga, umumiy ishlab chiqarish hajmi hamda bozor muvozanatining 
o‘zgarishiga zamin yaratadi. Shu bois, qishloq xo‘jaligida olib borilayotgan islohotlarda barcha turdagi xo‘jalik 
yurituvchi subyektlarning manfaatlarini hisobga olish maqsadga muvofiqdir. Ishlab chiqaruvchilarning aksariyati 
kichik hajmda mahsulot yetishtirishini inobatga olgan holda, sohada marketing-logistika xizmatlarini tashkil 
etish va uning tashkiliy-iqtisodiy mexanizmlarini ishlab chiqish lozim (1-rasm).

1-rasm. Qishloq xo‘jaligi mahsulotlarini ishlab chiqarishda marketing va logistika tizimining shakllanish mexanizmi1

Fikrimizcha, dehqonchilik va chorvachilik mahsulotlarini ishlab chiqarish jarayonlarini to‘g‘ri tashkil qilish 
ta’minot va sotish tizimlari bilan bevosita bog‘liqdir. Chunki ishlab chiqaruvchilarni resurslar bilan ta’minlash 
logistikaning dastlabki bosqichi uchun yakuniy jarayon hisoblansa, mahsulotlarni iste’mol kanallariga chiqarish 
hamda sotishni tashkil qilish ishlab chiqaruvchilar uchun yakuniy jarayon bo‘lib, marketing–logistika tizimining 
asosiy bo‘g‘ini hisoblanadi. Shuningdek, qishloq xo‘jaligida marketing–logistika tadqiqotlarini olib borishda 
asosan ishlab chiqarish jarayonlarini tahlil qilish hamda mavjud muammolarni hal etish muhim ahamiyat 
kasb etadi, biroq resurslar ta’minotining optimal variantlarini ishlab chiqish, shuningdek, iste’mol bozorlarida 
xaridorlar va ishlab chiqaruvchilar manfaatlarining o‘zaro uyg‘unligini ta’minlashni yaxlit tizim sifatida o‘rganishga 
qaratilgan tadqiqotlar yetarli darajada olib borilmagan.

Yuqoridagi 1-rasmga ko‘ra, tashqi muhitning asosiy omillariga quyidagilar kiradi:

1	  Muallif tomonidna ishlab chiqildi.

-	 qishloq xo‘jaligida yetishtirilgan oziq-ovqat mahsulotlariga talabning doimiyligini hisobga olgan holda 
iste’molchilar didi va xatti-harakatlarining o‘zgarishi, ya’ni bir turdagi mahsulot assortimenti kengayishi, 
shuningdek, iste’molchilar daromadlarining o‘sishi hamda sotuv bozorlarining geografik joylashuvi;

-	 erkin bozor uchun ishlab chiqarilgan oziq-ovqat mahsulotlari narxlarining o‘zgarishi;
-	 davlatning pul–kredit siyosatiga ta’siri hamda ushbu jarayonning dehqonchilik va chorvachilik 

mahsulotlarini ishlab chiqarishga ta’siri. Bugungi kunda davlat tomonidan ajratiladigan subsidiyalar dehqonchilik 
va chorvachilik sohasini rivojlantirishda, mahsulotlar ishlab chiqarish tannarxini kamaytirishda muhim ahamiyat 
kasb etishi bilan birga, soha rivojlanishida ham muhim rol o‘ynaydi;

-	 ishlab chiqaruvchilar salohiyatini baholash mezonlari (mahsulotlarning sotilish vaqti, resurslar 
ta’minotidagi uzluksizlik, tovarlar oqimini to‘g‘ri tashkil etilishi) asosida ularning bozordagi potensialini aniqlash. 
Ma’lumki, bugungi kun iqtisodiyotida ko‘p mahsulot ishlab chiqarish yuqori foyda olish bilan birga ishlab 
chiqaruvchilarning bozordagi mavqeini mustahkamlovchi omil sifatida qaralmaydi. Chunki ushbu jarayonda 
ishlab chiqarishning intensivlashuvi, sotish va saqlash sarflari, shuningdek, resurslar ta’minotidagi ortiqcha 
xarajatlar hamda iste’mol tovarlari narxlarining o‘zgarishi kabi omillarning ta’siri katta ahamiyatga ega. Bir 
turdagi mahsulotni yuqori sarflar bilan ishlab chiqarish yoki saqlash va sotish xarajatlarining yuqoriligi sababli 
ishlab chiqaruvchi bozordagi mavqeini mustahkamlay olmaydi.

Ma’lumki, barcha sohalar kabi qishloq xo‘jaligida ham ishlab chiqarish doimiy ravishda o‘sib boradi. 
Shunga ko‘ra, resurslar ta’minoti tizimi ham takomillashib borishi, shuningdek, ta’minot tizimiga zamonaviy 
texnologiyalarni joriy etish lozim. Bu, bir tomondan, ishlab chiqarishni intensivlashtirishga zamin yaratsa, 
boshqa tomondan, yetishtirilgan mahsulotlar tannarxining keskin kamayishiga olib keladi. Ishlab chiqaruvchilar 
o‘z mahsulotlarining bozordagi o‘rnini mustahkamlashda faqat miqdor jihatidan emas, balki sifat jihatidan ham 
o‘zgarishni ta’minlashi muhimdir. Chunki bugungi kunda qishloq xo‘jaligi mahsulotlarini yetishtirish va sotish 
tizimiga ta’sir qiluvchi hamda ishlab chiqaruvchilar va iste’molchilar faoliyatiga bevosita ta’sir ko‘rsatuvchi 
omillardan biri tannarx hisoblanadi. Tannarxni pasaytirishning maqbul shakllaridan biri ishlab chiqarishni tashkil 
etishda ta’minot zanjirining optimal variantini tanlash hamda sotish sarflarini kamaytirishdir.

Fikrimizcha, dehqonchilik va chorvachilik mahsulotlarini ishlab chiqarishda resurslar ta’minoti bir-biriga 
nisbatan yaqin hisoblanadi. Chorvachilikda ozuqa bazasini mustahkamlash va dehqonchilikdagi resurslarga 
bo‘lgan talab bir-biriga ancha yaqin bo‘lsa-da, ishlab chiqarilgan mahsulotlarni iste’mol bozorlariga chiqarishda 
marketing va logistik yondashuvlar bir-biridan farqlanadi. Chunki har ikki turdagi mahsulotni saqlash, tashish 
va sotish jarayonlarida keskin farqlar mavjud. Shunga ko‘ra, qishloq xo‘jaligida ishlab chiqarishni tashkil etish 
va resurslar ta’minotini yaxshilashda ishlab chiqarishga bevosita va bilvosita ta’sir ko‘rsatuvchi omillarni aniq 
baholash lozim.

Umuman olganda, ishlab chiqarishga intensiv ta’sir qiluvchi omillarga marketing va logistika xizmatlarini 
kiritish mumkin. Chunki resurslar ta’minotining optimal variantini tanlash, bozor sig‘imi hamda iste’molchilar 
faoliyatini tadqiq etish orqali ishlab chiqarish tannarxi hamda mahsulotlarni saqlash va sotish sarflarini sezilarli 
darajada kamaytirish imkoniyati yuzaga keladi (1-jadval).

1-jadval. Qishloq xo‘jaligida ishlab chiqarishga ta’sir qiluvchi omillarining tasniflanishi va ularning funktsiyalari2

 

Omillar 
Tasniflash mezonlari

Intensiv ta’sir qilish mexanizmi Ta’sir qilish shakli 
Aktiv Passiv Tizimli Taktik Bilvosita Bevosita 

Mikrodarajad ata’sir qiluvchi omillar 
Logstik xizmatlar * * *
Marketing siyosati * * *
Sotish siyosati * * *
Makrodarajadagi omillar 
Iste’molchi xatti-harakati * * *
Bozorni tartibga solish siyosati * * *
Bozordagi narx siyosati * * *
Bozor infranstrukturasi * * *
Davlatnign kredit siyoasati * * *

2	  Muallif tomonidna ishlab chiqildi.

1-jadvaldan ko‘rinib turibdiki, logistika va marketing xizmatlari mikrodarajada ta’sir qiluvchi omillar qatoriga 
kiradi, shuningdek, sotish xizmatlari ham mikro ta’sir ko‘rsatuvchi omillar sirasiga mansubdir. Har bir omilning 
ta’sirini tahlil qiladigan bo‘lsak, logistika va marketing xizmatlari, iste’molchilar xatti-harakatlari hamda narx 
siyosatining o‘zgarishi intensiv omillarning aktiv qismida joylashadi. Chunki aynan ushbu omillarning o‘zgarishi 
ishlab chiqarishga ijobiy yoki salbiy ta’sir ko‘rsatish ehtimolini oshiradi. Bozor infratuzilmasi va davlatning 
kredit siyosati esa intensivlik darajasiga passiv ta’sir qiladi. Shuningdek, logistika xizmatlari, iste’molchilar 
xatti-harakatlari hamda bozordagi narx siyosati tizimli ta’sir ko‘rsatuvchi omillar hisoblanadi. Ta’kidlash joizki, 
iste’molchilarning xatti-harakatlari va bozordagi narx kon’yunkturasi faol omillar qatoriga kiradi, boshqa omillar 
esa uzoq muddatli davrda o‘z ta’sirini namoyon etib, muayyan tashkiliy-iqtisodiy muhitni shakllantiradi. Qolgan 
omillar ta’sir intensivligi bo‘yicha passiv, ikkinchi mezon bo‘yicha esa tizimli omillar hisoblanadi. Uchinchi 
mezonga ko‘ra, faqat iste’molchining xatti-harakati subyektiv omil bo‘lib, boshqa omillar obyektiv omillar 
sirasiga kiradi.

X U L O S A  V A  T A K L I F L A R
Qishloq xo‘jaligi mahsulotlarini yetishtiruvchi subyektlarning marketing–logistika tizimlaridan foydalanish 

darajasining murakkabligi isbotlandi hamda ishlab chiqarish va tijorat siklining sotish bosqichini boshqarishning 
dualistik tabiati ilmiy jihatdan yoritildi. Shuningdek, ularning iqtisodiy oqibatlarini baholash agrar sohada 
marketing va logistika faoliyatini boshqarish tizimlaridan yaxlit vosita sifatida foydalanish imkonini beradi.

Mahalliy qishloq xo‘jaligi mahsulotlari ishlab chiqaruvchilarining yillik daromadlari tahlil qilinib, marketing va 
sotish tizimini to‘g‘ri tashkil etish tartiblarini qo‘llash natijasida erishiladigan iqtisodiy samaradorlik aniqlandi. Shu 
bilan birga, qishloq xo‘jaligi mahsulotlari yetishtiruvchilarining marketing va logistika faoliyatini rejalashtirishda 
qo‘llaniladigan passiv, faol va gibrid (moslashuvchan) tizimlar ishlab chiqildi. Ushbu tizimlarning turlari 
mahalliy agrobiznesning rivojlanish bosqichlariga, ishlab chiqarishda integratsiya jarayonlarining chuqurlashuv 
darajasiga, shuningdek, korxonalar hajmi va faoliyati ko‘lamiga muvofiqligi bilan tavsiflandi.

